
	Нялх хүүхдийн часхийн уйлах дуунаар, хэн нэг хүний туранхай гар, харанхуйд орны толгой дахь чийдэнгийн унтраалгыг тэмтэчсээр арайхийн олмогц гэрэл мэлсхийн асав. Гадаа хав харанхуй. Өдөржин лавсан орсон цас арилмагц шуурга нүүр нүдгүй балбан, хүй хүй үлээн, исгэрэн шуугих нь гэрийн бүрээс нэвт сонстоно. Зуухны яндан тоононы цамхаг төмөртэй харшин чахарч, гал унтарч хүйт даасан гэрийг улам ч зэвэргэн болгосон ажээ.

	Нүүр амаа чинэртэл, тэнхээ шавхан чарлаж байгаа улаан цурав хүүхдийн дуу, норсон өлгийгөө солихоос нааш намдахгүй гэдгийг өвгөн хэдийнээ мэддэг болжээ. Насны хувьд хоорондоо хэт алслагдаж нэг нь орчлонгийн эрээн бараан амьдралыг хэдийнээ үзэж өнгөрөөгөөд шүд нь унаж улаан буйл болсон амандаа бувтнан үглэж байхад, нөгөө нь орчлонгийн амьдралыг үзэх гэж шүд нь ургаагүй улаан буйлтай амаа умалзуулан чарлана. Хөгшин, нярай хөөрхий хоёр хүнд дөрвөн ханатай энэ бяцхан гэр өвөрмөц нэгэн ертөнц билээ.

	Ямар ч залуу эр нүцгэн босоход халширмаар, жавар хурсан гэрийг юман чинээ бодолгүй боссон өвгөн «Ээ зөнөг өө! Өрхөө татахаа мартаад дугхийчхэж» гэж өөрийгөө зэмлэн үглэх тоолон амнаас нь хүйтэн уур тамхины утаа мэт савсана. Үдэш хэвтэхдээ дулаан байлгах гэж чээж дороо нугалж хийсэн даавууг яаран авч мойног хуруутай гараар өлгийн бүсийг арай ядан тайлав. Хуурай даавуунд өлгийдүүлсэн хүүхдийн чарлах дуу ч намдав. Шээсэнд хайруулахгүй дулаахан унтаж л байвал өлгийг нь сольж буй хүн, хөгшин үү, залуу юү, эр үү, эм үү, хэн байх нь хэдхэн сарын өмнө орчлонд мэндэлсэн бяцхан хүнд ямар хамаатай билээ. Өвгөн гал түлж гэрээ дулаацуулахаар босоход нөгөө улаан цурав хүүхэд нь уйлах ч гэж байгаа юм уу? Инээх ч гэж байгаа юм уу, бүү мэд, шар үстэй нүүрээ үе үе үрчгэнүүлэн хэвтэнэ. «Чи хүлээж бай. Одоохон сүү халаагаад орхиё. Тэвчиж сур!» гэж өвгөн мөн л амандаа бувтнана. Тэрбээр өөрийгөө орчлонгоос халин одох дөхсөн гэдгийг төсөөлж байлаа ч гэсэн чухам хэзээ вэ? Өнөө юү, маргааш уу, эсвэл тав арван жилийн дараа юу гэдгээ яахин мэдэх билээ. Мэдэхийг ч хүсэхгүй байлаа. Учир нь энэ дөрвөн ханатай бяцхан ертөнцөө нэг нь орхиж, нөгөө нь залган авах тавилантай юм чинь. Харин ганц хоног ч болов ингэж суух нь өвгөнд амьд явсны нь хамгийн дээд жаргал байлаа.

	Ширнэн өвгөн далан жил орчлонгийн тоос хөдөлгөхдөө найр наадам, архи дарс, арилжаа наймаа, авгай хүүхэн... нэг үгээр хэлбэл амьдын жаргалыг эдэлж гүйцсэн, одоо надад хүсэж мөрөөдөх юм юу байх билээ гэж баттай боддог байв. Гэтэл өнгөрсөн хавраас эхлэн нэг зүйл сэтгэлд нь үгүйлэгддэг боллоо. Чухам юу үгүйлэгдээд байгаа нь аажимдаа барим тавим үзэгдэж эхлэв. Залуудаа нойрон дунд хүүхдийн уйлахыг сонсоод оройны нь үс өрвөсхийн толгой дээгүүрээ хөнжлөө нөмөрдөг байсан бол тэрбээр одоо сонсгол нь муудаж хатуурсан чихэндээ нялх хүүхдийн часхийн орилох дууг чагнаж суух сан гэж хүсжээ. Залуу насандаа хүүхдийн шивтэр үнэрлэхэд толгой нь өвдөж, бөөлжис нь цутгадаг байв. Харин хүүхэн хүний гэзэг үсэндээ түрхсэн анхилуун сайхан үнэртэн танартан сэтгэлийг нь сэргээж, хүслийг нь ундраадаг байлаа. Гэтэл одоо нярай хүүхдийн шээс шивтрийг ханатлаа үнэрлэхийг хүсжээ. Тэрбээр бас нялх хүүхдийн арвалзан сарвалзах бяцхан гар хөл, шар үс нь гуужиж амжаагүй ув улаан нүүр царайг цаг үргэлж харж суухыг хүсжээ. Эд бүхнийг одоо л амжуулахгүй бол хүссэн хүсэл чинь дахиад хэзээ ч биелэхгүй гэж далдын нэгэн хүч зүрхэнд нь шивгэнэж түгшүүр төрүүлдэг болжээ. Өдий олон жил орчлонгийн тоос хөдөлгөхдөө нялх үстэй нойтон сормуустай амьтныг эцэг ёсоор үнсэн үнгэж үзээгүй минь юутай муухай нүгэл вэ. Гэвч тэр бүгдийг одоо гүйцээнэ гэхэд даанч насны туйлд хүрсэндээ гэмшин ёстой л санаа байвч сачий хүрэхгүй болжээ, хөөрхий. Ядахдаа хорь гучин жилийн өмнө ийм бодол яагаад миний бөндгөрт төрсөнгүй вэ? Одоо яая гэх вэ, нэгэнт өнгөрсөн юмыг сэдэж сэргээгээд яана гэж сэтгэлээ хуурахыг оролдоно. Гэвч буцалж байгаа цайг хүйтэн усаар сэвэх төдийд түр намдавч дахиад л оргилон буцалдгийн адил сэтгэл зүрх нь юунд ч үл дарагдан, урьдаас улам хүчтэй бургилан буцалсаар, өдрийн бодол шөнийн зүүднээс улаан цурав хүүхэд салахыг болив. «Үгүй ер надад итгэж хүүхдээ өгөх хүн байдаггүй л байх даа» гэсэн бодол сэтгэлд нь зурвас цахилгаан мэт үе үе харван орж ирнэ. Тэг тэгсээр хүүхдээ хүнд өргүүлчих айл байж бас юуны магад гэж битүүхэндээ чих тавьдаг болов. Гэтэл баруун голын Дашийн их охин эцэггүй хүүхэд төрүүлж гэнэ. Аав ээж хоёр нь охиноо толгой түрүүгүй загнаж, өдөр шөнөгүй үглэж яншдаг болсон гэнэ. Тэгээд хүүхэд авах айл сураглаж байна гэсэн яриа өвгөний чихэнд хүрэв. Тэр яриа хэр үндэстэй болохыг мэдэхээр нэг өдөр Дашийнд очиж, энээ тэрээг хуучлах зуураа:

	— Танайх шинэ хүнтэй болоо юу? Хүн нэмнэ гэдэг мөн сайхнаа гэтэл Дашийн эхнэр дарин дээр гал хүргэх адил түүний үгийг өлгөн авч:

	— Сайхнаа хат. Манай энэ мангуу, эр нөхөргүй байж хүүхэд төрүүлж, эцэг эхийнхээ нэрийг бузарласан өлөгчин гээд л учир зүггүй загнаж гарав. Хөөрхий залуу эх, нялх хүүхдээ элгэндээ наан чинэрсэн хөхөө хөхүүлж дув дуугүй тонгойн сууснаа гэнэт эхэр татан уйлахыг хараад: «Зөнөг толгой би шал дэмий юм хэлж бусдын сэтгэлийг хямрааж орхилоо» гэж залуу эхийг өрөвдөн гаанс тамхиа хүчлэн сорж суухдаа: «Би ч гэсэн залуу зандан насандаа хэчнээн ч охидыг ингэж эцэггүй хүүхэдтэй болгож, аав ээжид нь загнуулан шорвог гашуун нулимсыг нь урсгаж, нүгэл үйлдсэн юм билээ, хэн мэдэх вэ гэж бодоод, ер нь хэн хэн байж таарах вэ? хэмээн хуруу даран тоолох гэтэл заримынх нь нэр ус ч аль дивангарын мартагдаж, зүс царай нь ч сэтгэлд эргэж буухыг больжээ. Өвгөн өнгөрсөн баларсныг бодож дуугүй сууснаа гэв гэнэт юу хатгасныг бүү мэд.

	— За хө, наад хүүхдээ надад үрчлүүлчих. Би хүн хийгээд авъя гэж хэдийнээ ам нээчихсэн байлаа.

	— Аваа ав! Ач тусыг нь үзэх нас тань л хүрдэг юм бол ав гэх дуунаар чөдөр зангидаж суусан Даш хөмсөг өргөн цочмогоор гайхан харснаас биш үг дуугарсангүй.

	— Нас минь гүйцэхгүй бол эхтэй хүн эргээд ирнэ биз. Ганц хоёр жил ч болов гараас гартлаа над дээр байг гэсэнд:

	— Авах хүн олдсон дээр наадахыгаа эртхэн өг гэж охиноо мөн л зандчин загнаж гарлаа. Ийм цочир ярианд балмагдсан буюу гомдсон, хөөрхий залуу эх энэ тэрийг эргэцүүлэн бодох ч тэнхээ нь хүрсэнгүй бололтой. Зөвхөн толгой дохин доош харсаар, хэдэн том дусал нулимс өлгий дээр нь унаган элгэндээ тэвэрч байсан хүүхдээ тэр л чигээр нь өвгөн рүү сарвайсан ажээ. Ингэж л энэ дөрвөн ханат бяцхан ертөнцөд тэнцвэргүй эцэг үр хоёрын барилдлага эхэлжээ.

	Гэтэл маргаашаас нь эхлэн гол усаар багтамгүй яриа дэгдэж «Ширнэн өвгөн өөрийгөө яая гэж байж хүүхэд өргөж авч гэнэ. Лав өвчин туссан байх» гэхэд зарим нь «Хүн зөнөнө гэдэг л энэ дээ. Дашийн эхнэр, Ширнэн зөнөг хоёр таарсан таар шуудайнууд» гэлцэж байхад зарим нь бүүр «Хүүхэд өргөж авахаа хат. Өтөлж чадаагүй новш. Цаад өвгөн чинь Дашийн их охинтой нууц ханилдаг байсан юм гэнэ. Наймаа панз үсэргэж насаараа цуглуулсан хөрөнгөө, үр хүүхдэдээ үлдээх шалтаг болгож, өргөж авсан нэр зүүж байгаа юм. Тэр чинь Ширнэн өвгөний хүүхэд байхгүй юу» гэсэн хов живийн яриаг дуулсан ч дуулаагүй юм шиг өнгөрөөсөн ажээ. Харин Дашийн их охин, эцэг эхийнхээ санаанд таараагүй нэг хархүүд сэтгэлтэй болсноос энэ бүх хэрэг үүдсэнийг өвгөн хожим олж сонссон билээ.

	Өвгөн, зуухан дээр халаасан сүүгээ шилэнд хийгээд хаймран хөхийг нь авах гэж явахдаа авдар дээр тавьсан бяцхан радио хүлээн авагчаа унагаж орхив.

	Өнөө оройхон унтахаар хэвтэж байхдаа радио хүлээн авагчаар сүүлийн үеийн мэдээ нэвтрүүлэхийг их л хичээнгүйлэн чагнаж байснаа санав. «Энэ хорвоо ертөнцийн хүмүүс дайн дажингүй аж төрж болдоггүй л юм байх даа. Энд ч алаан хядаан, тэнд ч өнчрөл хагацал. Одоогийн энэ зэр зэвсэг нь хүнийг урьдын шиг ганц нэгээр нь биш, бүүр хүй орчлонгоор нь хүйс тэмтэрч үнс чандар болгох хүчтэй гэх юм. Ямар бузар булай юм бэ?» гэж бодонгоо орон дээр тарвалзан байгаа хүүгийнхээ нурууны чилээг гаргахаар түрүүлэг нь харуулж хэвтүүлээд эвэршсэн мойног хуруутай гараараа булбарай биеийг нь илж суухдаа: «Чи мөн ч хэцүүхэн үед хүн болох гэж зүтгэж байна даа. Ингэхэд ээжээс чинь, чамайг хэн гэдэг нэртэйг асуугаагүй хүрээд ирсэн байдаг. Нэргүй хүн гэж орчлонд яаж байж болох вэ. Нэр өгнө өө. Дайн дажингүй л байвал чи надтай надгүй хүн болохоо л болно. Ер нь бэлэг дэмбэрэл бодож Амгалан-Энх нэр өгвөл зүгээр биш үү? Юу ч гэсэн дараа эхээс нь нэрийг нь асууя байз гэж бодов.

	Тэр хүүгийн дагзнаас нурууг даган шув шулуухан татсан шугам шиг улаан зурвас байдгийг энэ удаад өвгөн их л удаанаар хичээнгүйлэн ажиглав. Магадгүй, радиогоор байнга яригддаг дайн дажнаас сэдэгдсэн ч юм уу, бүү мэд. Энэ хүүхэд ер нь дайн байлдаантай аль нэг оронд алагдсан амьтны сүнс төөрч будилсаар хүрээд ирсэн юм биш байгаа. Юмыг яаж мэдэх вэ. Алуурчин бол алуурчин. Хүүхэд бол хүүхэд л шүү дээ. Үхсэн эхийнхээ энгэрийг яран амтат цагаан сүүгээ хөхөх гээд зүтгэж байхдаа өөрийгөө алуулахыг ч мэдэхгүй амьтан. Магадгүй, тийм нэг хүүхэд нус нулимстайгаа холилдон орилж чарлаж байхад нь хэн нэг яргачин хурц сүхээр түлээ цуулж байгаа юм шиг гавал дундуур нь цуу цавччихсан ч юм билүү гэж бодтол эцэггүй хүүхэд төрүүлсэн гэж тархи толгойгүй загнуулаад уйлж суусан залуу эхийн төрх нүдэнд нь харагдах шиг болоход эх үр хоёрыг амьдаар салгасан би чинь ингэхэд хэн болж байна. Тэр шөнө хөөрхий залуу эх дэлэн хөхөө чинэрээд ирэхэд намайг лав эх үрийг салгасан эрлэг гэж зүхэн хараасан байж таараа. Тэр шөнө зүүн чих жигтэйхэн хангинаж хоносон. Ингэхэд би тэр залуу эхэд ач тус хүргэв үү? Амьдын хагацал учруулав уу. Энэ хүү том болоод эрлэг гэж намайг дуудахгүй эцэг л гэж дуудаж таараа гэж сэтгэлээ тайвшруулав. Тэгээд хүүгийн нурууг дагасан нарийн зурвасыг удаанаар илэнгээ «Нээрээ л сорви юм» гэж бувтнан хэлэв.

	Нас барсан хүний хаа нэгтээ тавьсан тэмдэг, төрөл арилжаад дахин төрөхөд эсрэг талд нь тэр хэвээрээ гардаг гэж хууччуулын ярьдаг ортой байж таарна. Намайг залуу байхад хөөрхий ээж минь лам ахын сүнс гэж үргэлж ярьдаг сан гэж бодов. Ширнэнгийн ээжтэй үерхдэг хүүхэн нэгэн удаа гэрийн сүүдэрт цай ууж суухдаа «Танай Ширнэн ер нь дураараа хүн болох нь байна шүү! Архи балгадаг бас мөрийтэй тоглоом тоглодог» гэхэд ээж үгийг нь таслан «Би мэдээд байгаа юм аа. Гэхдээ яая гэх вэ. Энэ чинь хөөрхий нөгөө лам ахын минь сүнс юм шүү дээ. Чи ямар мэдэхгүй биш. Манай ах лам насаараа эр хүний жаргалыг амсаагүй явсаар талийгаач болсон юм. Архи, тамхи, авгай хүүхэнтэй хавьталгүй насыг элээнэ гэдэг тийм ч сайхан юм биш гэж би боддог. Тэгээд л урьд насандаа эдлээгүй жаргалаа энэ насандаа эдлэг дээ гэж санаад юм хэлдэггүй» гэж ярьж байсан хүртэл сэргэн бодогдов.

	Түлсэн гал гэрийг хэдийн дулаацуулж, зуухны хүхээний бөөр час улайсан харагдана. Гэрт өчүүхэн ч анир чимээгүй агаад гадаа цасан шуурга шуурсан хэвээр...

	Хаалга сэвхийн онгойж хэн нэг хүн ороод ирэх шиг болов. Сарны цэнхэр туяанд бүх юмс цайвалзана. Ширнэн өвгөн гайхахын ихээр гайхаж, хараа нь муудсан нүдээр хичээнгүйлэн ажиглавал дөнгөж хөлд орж яваа нүцгэн хүүхдийн тал бие нь цухуйж байна. Босгоны наад талд зүүн хөлөө тавьж босго дамнан зогсоод зүүн гараараа өвгөний зүг сарвалзан зүтгэнэ. Энэ бол орой болгон унтахынхаа өмнө сүүгээр угжиж, өлгийг нь хуурайлдаг байсан хүү нь мөн! Тэр нүцгэн хүүхдийн баруун гараас хэн нэг хүн чангаагаад гэрт оруулахгүй байх шиг. Эсвэл баруун гараараа гэрийн бүслүүрээс өөрөө зуураад ч байгаа юм шиг. Ширнэн өвгөн өндийж чадахгүй өвчтэй байгаа болохоор дэмий л «Аль вэ, миний хүү ороод ирээч» гэж тамир нь барагдсан дуугаар өгүүлэв. Өвгөний үгийг, нүцгэн хүү нь огт сонсохгүй байгаа бололтой. Өвгөн өндийх тэнхэлгүй болсондоо хий бухимдана. Түүнээс биш амь шигээ хайрладаг хүүгээ тэврээд л ирэх шүү дээ.

	— Чи минь ороод ирээч гээд дэрэн дээрээ толгойгоо эргүүлэн хартал, нүцгэн хүү нь гэрт орж ирчихсэн хөл дээрээ тэнцэж ядан дэнжгэнэн зогсож байна. Гэтэл аймаар хачин юм өвгөний нүдэнд үзэгдэх нь тэр. Нүцгэн хүүгийн нь тал бие эрүүл саруул махбод атал, нөгөө тал бие нь хэлхээтэй харжигнасан араг яс ажээ. Өвгөн цочихдоо нүдээ тас анив. Толгойны нь зүүн хэсэгт ургасан сэвлэг үс нь салхинд намирч байхад нөгөө талын гавал өнгө нь үхсэн хувхай яс ажээ. Зүүн талын нүд яг л нялх хүүхдийнх шиг тормолзон инээвхийлэх аядна. Гэтэл баруун нүдний хов хоосон ухархай нүх шиг хонхойн харлаад, тэр ухархайд урьд эрт ямар нүд байсныг мэдэхийн арга алга. Өвгөн дуугаръя гэвч дуу нь гарахаа больжээ. Дэмий л гөлөрсөн нүдээр, толгойноос нь доошлуулан ширтэв. Хэнхдэг чээж нь бас л тал юм. Зүүн талын чээжинд цохилж байгаа зүрх, ханын цагны дүүжин шиг хоёр тийш нэгэн хэмээр савлахдаа, баруун талынхаа хэлхээтэй хавирга ясны завсраар нэг ил гарч дахин далд орж байгаа нь хүртэл тодхон харагдана. Тэр нялх амьтан болцгор богинохон хуруутай мариалаг зүүн гараа урагш сарвайн зүтгэж байхад баруун гарынх нь чөмгийн ясанд зүүгдсэн хуруунууд хоорондоо хавиралдан санжганах чимээ сонстоно. Ширнэн өвгөний зүрх шимширч дахин нүдээ анив. Босгоны модон дээгүүр нэгэн юм чирч байх шиг тарчигнан хавирах дуулдав. Бодвол нүцгэн хүүгийн баруун хөлийн хэлхээтэй араг яс чирэгдэж байгаагаас зайлахгүй, гэнэт:

	— Аав аа! Та намайг... гэсэн танил дуу гарах нь тэр. Өвгөнийг хариу үг хэлэх гэтэл, үстэй толгой арзайсхийж чихэнд чийртэй «ч-рр раа ...Дррра» гэсэн зэвүүн дуу гарав.

	— Аав аа! Миний тал бие... гэсэн энхрий ялдам танил дууг таслан нөгөө л «ч-рра...ррраа, дррраа...» гэсэн зэвүүн дуу. Бодвол нүцгэн хүүгийнх нь баруун зүүн хоёр тал хоорондоо ярилцаж байгаа бололтой. Магадгүй, тал бие нь болсон араг яс: «Намайг битгий хаяач! Би чам шиг нялх амьтан, амьдрал гэдгийг үзэж чадалгүй яргачид алуулсан юм. Гэвч амьдрахыг хүсэж байна. Намайг битгий орхиоч гэж нөгөө эрүүл саруул тал биеэсээ хүсэн гуйж байгаа ч юм билүү. Өвгөн Ширнэн үхлүүт хэвтэж байгаа ч гэсэн хамаг хүчээ шавхан өндийж, өөрийнхөө өсгөж торниулсан бяцхан хүүгийнхээ урагш сарвайсан гарт хүрэхээр ухасхийтэл, орны өмнө пидхийтэл унах нь тэр. Гэр нь өдөр шиг гэрэлтэй хэвээр. Гагцхүү гал унтраад хүйт даасан ажээ. Өвгөн, нүдээ цавчилж гэрэлд дасгаад эргэн тойрноо ажиглан харав. Саяхан өмнө нь зогсож байсан тал биет нүцгэн хүү хэдийн алга болжээ. Өвгөн байдаг тэнхээгээрээ «Хүү минь ээ!» гэж хашхиран ор өдөө харвал, өлгийтэй улаан цурав хүүхэд, өвгөний дуунаас ч цочсон шинжгүй инээх ч гэж байгаа юм уу, уйлах ч гэж байгаа юм уу, шар үстэй нүүрээ үрчгэнүүлэн бөх бат нойрсож байлаа. Ширнэн өвгөн яаран босож газар унасан хөнжлөө шүүрэн нөмрөөд «Миний хүү... Би чамайг хамгаалж чадна аа» гэж хэлээд хөх даавуун цамцаа тайлж, өлгийтэй хүүг халуун элгэндээ чанга тэврэн суух нь өндгөө дарсан хөгшин бүргэд шиг харагдана. Хэдийн өглөө болсон ажээ. Авдар дээрх радио хүлээн авагчаар дахиад л «Анхаараарай! Сүүлийн үеийн мэдээ нэвтрүүлье» гэж хэлснээ, нөгөө л дайн, хүний ертөнцийг хүйс тэмтрэх дайны тухай ярьж эхэллээ.

	Зохиолч бид зүрхнийхээ дуудлага, түгшүүр, баясал, гуниг баяр, хүсэл эрмэлзлээрээ бүтээлээ туурвидаг. Одоо ч энэ номын мөр бадаг бүрд эх дэлхийгээ, эх орноо, энх амьдралаа, ирээдүйгээ, аз жаргалаа, ач үрээ, амраг саднаа гэсэн сэтгэл зүрхний түгшүүр баяслаа шингээж орууллаа.

	Энхийг эрхэмлэгч МАХН, ардын төр, ард түмэнтэйгээ нэгэн адил дэлхийн дайн бүү болоосой, цөмийн аюулт зэвсгийг энд тэнд зоогч хөрөнгөт нийгмийн харгис хүчний зүгээс дэлхийг эзэлж ноёрхохын тул юу ч хийхээс буцахгүй байгаа аюулт бодлогын эсрэг дуу хоолойгоо нийлүүлэх тэмцэлд нэмэр болох сон гэсэн оюун санаа маань энд хуримтлагджээ. Бидний энэ нэрийн жагсаалт нь энх тайвны төлөө тэмцэж байгаа ард түмнийхээ жагсаалд байгаа бидний эгнээ гэсэн үг ээ!

	Зохиолчид, дэлхийгээ, эх нутгаа энхрийлэн хайрлаж Америкийн эрх баригч хүчний өдөөж байгаа дайнд шатаалгахгүй сэн гэж хүн бүр хүсэж байгаагаа товч товч дурдсан юм.

	Нарлаг дэлхий минь, алтан дэлхий минь, алаг дэлхий минь, бид газар дэлхийн үр сад, үүлэн өлгийтэй дэлхий минь амгалан байг, цэлмэг тэнгэр минь, мандах наранд энх тайван хэрэгтэй. “Халх голын харанга”, “освенциум”, “салспилс буюу зүрхний цохилт” гэх мэтээр бодол санаагаа түмэнд зарлан илэрхийлж түгшүүр хилэнгээ АНУ-гийн эрх баригчид тэргүүтэй түрэмгий хүчинд илэрхийлж байна.

	Эгэл жирийн бидэнд дайн хэрэггүй гэж эхийн үг, зүрхний үгээ хэлж Зөвлөлт Холбоот Улсын энх тайванч бодлогыг Намтайгаа хамт дэмжиж бид нэг орчлонгийн хүмүүс шүү! гэж олныг уриалж энхийн төлөө амьдаръя, бүтээе гэж байгаа маань энэ номын гарчгуудаас тодорхой.

	Бидний бүтээл-бидний хөдөлмөр, энхийн төлөө тэмцэл. Тийм болохоор энх тайвны төлөө тэмцэнэ гэдэг чинь эх орныхоо хөгжлийн төлөө хөдөлмөрөө зориулна гэсэн үг юм.

	Дайнгүй энх тайван амьдаръя гэвэл харгис хүчин, дайнч ангийн аюулт бодлогыг ойлгон сэрэмжилье гэж зохиолч бид уриалан дуудаж дэлхий дахины шударга түмэн, энхийг эрхэмлэгч зохиолчидтой эв санаагаа нэгтгэж байна.

	Дэлхийг хамарсан дайн, сансрын уудмыг эзэрхсэн дайн болох юм бол бидний бүтээл-уянгын эгшиг дуун, цэлмэг тэнгэрийн дор орших энх сайхан нутаг минь юу болох билээ гэсэн түгшүүр, цөмийн дайн, харгис дайн өдөөгч АНУ-ын империалист милитарист хүчин өөрсдөө ч эх дэлхийд энх үлдэхгүй шүү гэдгийг сануулж байгаа юм.

	 

	Алтан дэлхийн заяа

	Аюулын ирмэг дээр ирлээ

	Амьдрал үхэл хоёр

	Ана мана тулалдаж байна.

	Сүйрлийн хар салхийг

	Хөөргөхийг завдаж байна

	Сөргүүлж тавих бүхнээ

	Өргөх цаг ирээд байна

	Эгэл хүн бүрийд

	Эгнээ хүчээ нэгтгэх

	Ирээдүйн сайхан заяандаа

	Эргэлзээгүй бат итгэх

	Ухаантай үгийн хүдрээ

	Улаан гангийн хайлш шиг

	Ундруулах үүргээ бодож

	Уудам дэлхийд түгээлцье

	 

	гэж энэ номд бичсэн байгаа.

	ЗХУ цөмийн цэнэгт пуужингийн эсрэг, өөрийгөө болон холбоотон орнуудаа хамгаалах арга хэмжээ авч байгаа, авах тухай шийдвэрлэснийг бид баяртай дэмжиж дэлхий ертөнцийг хамгаалан гуравдугаар дайнд хүргүүлэхгүйн төлөө 40 шахам жил тэмцэж ирснийг бодон бодон талархлаа илэрхийлж байдаг санаа сэтгэлийн үг маань ч энд бий.

	 

	«Миний хорьдугаар зуун

	Эв хамтын оргил өөд

	Баттай зорьсон хөгжлийн замаа

	Этгээд бурангуйн хөлд

	Эвдүүлж сэвтээхгүй дэвших

	Он жилүүд!»

	 

	Монголчууд, найрамдал бат байвал энх тайван бат байна гэж итгэдэг тэр итгэл багачууд хүүхдээс аваад өвгөд хөгшдийн сэтгэлд дүүрэн байдаг юм.

	 

	Сүхбаатарын талбайд

	«Энхрий жаалууд

	Зургаа зурав.

	Дайны аюул цаашаа!

	Далай жаргал наашаа!

	Найрамдалд бид үнэнч

	Насаараа бид үерхэнэ гэж зурав»

	 

	Энх тайван, мөнх найрамдлын зураг, үеийн үед үүрд, зурагдаж байх болтугай.

	 

	БНМАУ-ын төрийн шагналт зохиолч С. Удвал

	Д. Нацагдорж : 

	Миний нутаг

	Од

	 

	Ч. Алагсай :

	Эх орны эх

	 

	Д. Алтанхуяг :

	Алаг дэлхий минь амгалан байг

	 

	Д. Банзрагч :

	Миний фронт

	Хэлтэрхий

	Валерий бид хоёр

	Энхийн цагаан билэг

	 

	Н. Банзрагч :

	Он жил улиран одсоор ч...

	 

	Т. Баасансүрэн : 

	Өвгөн улиангар юуны тухай өгүүлэв

	 

	Д. Бямбаа :

	Энх тайван

	 

	Б. Бааст :

	Дайн

	Монгол хүүхдүүдэд хайлсан дууль

	Өндөр уулын оройд өглөө эрт гарлаа би

	 

	Ц. Базаррагчаа :

	Газар дэлхийн үр сад

	 

	С. Баясгалан :

	Гамлетын тангараг

	 

	Ц. Гайтав :

	Дайн, энх

	 

	Д. Гармаа :

	Халуун рашаан

	 

	Ж. Гал :

	Шийдвэр

	 

	Т. Галсан :

	Герострат

	 

	З. Гүнсэн :

	Дашмаг

	 

	Ц. Дамдинсүрэн :

	Бүгдээрээ найрамдахыг бид хүснэ

	 

	С. Дашдэндэв :

	Цэгээн тагтаа, цэнхэр далбаа

	 

	С. Дашдооров :

	Миний төрсөн зуун

	Найрамдал гэдэг эрхэм үг

	 

	Д. Давааням :

	Сүхбаатарын талбайд

	Тоонд би дуртай

	Бодол минь

	 

	Д. Дамбаддаржаа :

	Дэлхий

	 

	Л. Дагвадорж :

	Дэлхий минь, хүмүүс минь

	Талх

	 

	Ж. Дашдондог :

	Сайн байна уу?

	Энэтхэгээс ирсэн захидал

	Зүүдэнд ч оромгүй аймшгийн тухай дууль

	Баяртай

	 

	Ш. Дулмаа :

	Дэлхий амгалан байг

	Буудаж болохгүй амь нас

	 

	3. Дорж :

	Эльбурсийн бэлээс түүсэн Бээбэн Баабан

	Цэлмэг тэнгэр шиг нийгэм

	Нар шингэдэггүй орон

	 

	С. Долд :

	Эхийн сэтгэл

	Лениний шавь

	Лениний туг

	 

	Ш. Жамлийхаа :

	Манайх суудаг гудамж

	Үүл

	 

	Т. Жамъянсүрэн :

	Цөмийн зэвсгийг цөм эсэргүүцнэ

	Эрдэнэ адил хоёр үг

	 

	Л. Зундуй-Ёндон :

	Дуугаа өргөцгөөе

	Би шатах гэж төрөөгүй

	 

	Б. Имашхаан :

	Гянданд ургасан цэцэг (орчуулсан Ш. Жамлийхаа)

	 

	Ж. Какей : 

	Вьетнам эхийн өчил (орчуулсан Ш. Жамлийхаа)

	 

	Ч. Лхамсүрэн :

	Энх найрамдлын төлөө

	Поль Робсонд

	 

	Ж. Лодой :

	Бид мөнх, бид ялна

	 

	Б. Лхагвасүрэн :

	Учирлахын шүлэг

	 

	Д. Мягмар :

	Зүүдэнд үзэгдсэн хувилбар

	 

	Д. Намдаг :

	Үрэгдсэнийг хүлээгч

	 

	Ч. Нацагдорж :

	«Цагаан сарнайн» нээгдээгүй цоморлог

